Балаң дөрес сөйләшәме?

(Зурлар һәм мәктәпкә әзерлек төркемнәрендә балаларның сөйләмен камилләштерү буенча төркем тәрбиячесе, татар теле тәрбиячесе һәм логопедның дәвамчылык эше оештыру тәҗрибәсеннән)
Ләйсән АБИТОВА,
Казандагы 145 нче балалар бакчасының I квалификация категорияле татар теле тәрбиячесе
Балалар бакчасында баланың киләчәк тормышына нигез салына. Ул монда төрле хәлләрдән чыгу юлын табарга, яшьтәшләре белән дөрес аралашырга, дуслашырга, үз фикерен төгәл, камил дәрәҗәдә тирә- юньдәгеләргә җиткерергә өйрәнә. Балаларның авазларны әйтүдәге кимчелекләрен бетерү мәктәпкәчә тәрбия учреждениесеннән башланырга тиеш. Бу эш тел өйрәтү, баланың сөйләмен дөрес формалаштыру белән бергә алып барыла. Бала бакчага килгәч үк, тәрбиячегә аның сөйләм телендәге кимчелекләрен җентекләп өйрәнергә, баланың сөйләме яшь үзенчәлекләренә туры киләме-юкмы икәнен ачыклап торырга һәм аларны төзәтү эшен башлап җибәрергә кирәк.
Баланың сөйләмендә булган кимчелекләрнең сәбәпләре төрле:

• балада ана карынында ук барлыкка килгән патологияләр;

• бала туганда алган травмалар;

• баланың 1 яшькә кадәр еш авыруы;

• нәселдән килә торган авырулар;

• социаль-көнкүреш шартларының, экологиянең начар булуы һ.б.

Сөйләмендә кимчелекләр булган балаларның саны елдан-ел арта бара. Бу балалар махсус белгечләр ярдәменә мохтаҗ булалар. Логопедлар, логопедия төркемендә эшләүче тәрбиячеләр, иң беренче чиратта, баланы ишетергә өйрәтергә һәм аваз әйтүдәге кимчелекләрен төзәтергә тиешләр. Бу урында бакчадагы татар теле тәрбиячесенең дә роле зур. Ул, үз чиратында, укытучы логопед һәм тәрбияче эшен дәвам итә, үз күнегүләре ярдәмендә яки уен ситуациясе тудырып, баланың әйтү, тыңлау, ишетү сәләтен үстерә. 
Баланың ишетү сәләтен үстерү өчен аның игътибарын үстерергә, тирә-юньдә ишетелгән тавышларны танырга өйрәтергә кирәк. Мәсәлән, «Бу нәрсә тавышы?», «Нәрсә өрә?», «Нәрсә шаулый?» кебек сораулар биреп, баланы тыңларга, ишетергә, өйрәтергә мөмкин. «Кем кычкыра?», «Мин нинди уен коралында уйныйм?», «Көчле-әкрен», «Кояш-яңгыр», «Бу нәрсә тавышы?», «Кибет» кебек уеннар да ишетү сәләтен, мөмкинлекләрен үстерә. Төрле тавышларны ишетеп аерырга өйрәтү баланың әйләнә-тирә мохиткә игътибарын арттыра, эстетик хисләрен үстерә, табигать белән гармония формалаша. Сюжетлы-рольле уеннар вакытында бала үзенең яшьтәшләре белән дөрес әңгәмә корырга, татар һәм рус телләрендә ягымлы сүзләрне урынлы кулланырга, мәгънәсен аңларга өйрәнә.
Ишетү сәләтен үстерү белән бергә, балалар белән артикуляция гимнастикасы да үткәрергә кирәк. 5–6 яшьлек балаларга мондый гимнастика аваз әйтүдәге кимчелекләрне төзәтергә ярдәм итә. 

Артикуляция гимнастикасын әкият формасында үткәрү уңай нәтиҗәләр бирә. Телне дөрес итеп хәрәкәтләндерергә өйрәнгәч, балага һәр авазның артикуляциясен аңлату җиңелрәк. Бала авазны артикуляциясе буенча дөрес итеп әйтергә өйрәнә. Аваз куелганнан соң, ул иҗекләрдә, сүзләрдә, җөмләдә ныгытыла. Аннары сөйләмгә кертелә.

Кимчелеге төзәтелгән авазны ныгыту өчен тизәйткечләр ярдәм итә. Аларны кабатлый-кабатлый, аваз тагы да ныгытыла. Кыска шигырьләр, табышмаклар, телшомарткычлар, тел көрмәкләндергечләрне ятлауның да файдасы зур. Шул аваз кергән сүз белән грамматик яктан дөрес итеп җөмләләр төзү өстендә эш алып барыла.
Сөйләмнең грамматик төзелешен формалаштыруның төп шарты – тәрбияченең, өлкәннәрнең грамоталы сөйләме һәм сөйләмнең морфологик, синтаксик ягын, сүз ясалыш ысулларын үзләштерү буенча үткәрелә торган күнегүләр.

Аваз культурасы тәрбияләү буенча эш аның сөйләм сулышы, ишетеп кабул итү, артикуляция аппаратын үстерү һ.б. шундый компонентларны үз эченә ала. 
Сюжетлы рәсемнәр буенча хикәяләр төзү нәтиҗәсендә баланың сөйләме камилләшә, ул фикер йөртергә өйрәнә, аның сөйләмендә эзлеклелек арта. Мәктәпкәчә яшьтәге балалар өчен бу – бик тә кирәкле чара, чөнки ул баланың сүз байлыгын арттыра, фикер төгәллеген үстерә, эзлекле тасвирлау алымнарына өйрәтә. Аннары, бала мәктәптә белем ала башлагач, аңа башка фәннәрне җиңел үзләштерү өчен, бу күнекмәләр нык ярдәм итә. Рәсем буенча хикәя төзер алдыннан, әлбәттә, сүзлек эше үткәрелә. Җөмлә төзегәндә, андагы сүзләр тәртибенә игътибар ителә. Татар һәм рус телләрендәге сүз тәртибенең аерылуы, балаларга кече яшьтән үк аңлатыла. Төзелгән хикәяне баланың фантазиясе белән баету, иҗат алымнары куллану мөһим. 
Балалар белән бергә темаларга яраклаштырылган мультфильмнар, анимацион сюжетлар карау да зур нәтиҗәләр китерә. Заман таләпләренә туры китерелеп төшерелгән роликларны бала кызыксынып карый, эчтәлеген хәтердә калдыра. Монологик сөйләм үстерү өчен бала караган сюжетның эчтәлеген сөйләсә, диалогик сөйләм формалаштыру өчен театральләштерелгән эшчәнлекне кулланырга мөмкин. Монда эшчәнлек төрле маскалар, театр атрибутикасы ярдәмендә оештырыла, балалар зур теләк белән катнаша. Ахырдан күмәк җыр, күмәк бию формаларын кулланып, ритмика күнегүләре ныгытыла. Бу эшчәнлек төрләрен режим моментларда куллану уңай нәтиҗәләргә китерә. Күмәк җыр һәм күмәк биюләрне балалар бик теләп кабатлыйлар, аларның күңел халәте күтәрелә, психикалары җайлана.
Шулай итеп, һәр эшчәнлек барышында дәвамчанлык күзәтелә. Татар теле тәрбиячесе үз эшчәнлегенең яңалыгын тәрбиячегә җиткерә, уйналган төрле характердагы уеннарны логопедка күрсәтә, ә үзе логопед өйрәткән яңа авазны эшчәнлек барышында төрле өлкәләрдә куллана, ныгыта, татар һәм рус телләрендәге артикуляция үзенчәлекләрен аңлата, аның дөрес һәм камил әйтелешенә ирешә. Тәрбияче режим моментларында, физкультминутларда эшчәнлектәге яңалыкларны кабатлый, ныгыта.
Тагын бер мөһим момент булып тәрбия һәм белем бирү эшенә ата-аналарны катнаштыру тора. Бердәм рәвештә аларга эшчәнлекләрдә өйрәнгән яңалыкларны җиткерү, өйрәтү һәм ныгыту эшенә аларны катнаштыру тел өйрәтүгә дә, аваз һәм сөйләм кимчелекләрен төзәтүдә дә зур роль уйный. 

Икетеллелек шартларында аваз кимчелекләрен төзәтү гаять зур тырышлык сорый. Тәрбияче, татар теле тәрбиячесе, логопед һәм ата-аналар тыгыз элемтәдә эшләгәндә генә уңай нәтиҗәләргә ирешеп була. Киләчәктә үзебезнең тырышлыкның нәтиҗәсен күрербез, дип уйлыйм.
